
Keizer tida endahin tegorannja Poenggawa acherat tadi, ija masieh tinggal mengawasin sadja pada itoe ikan njang selagi bermain-main di atas aèr, Tjoe Thaij Wee angkat Keizer poenja kaki dan ija djongkongken, sembari tersentak: „tida maoe lekas kombali di doenia! maoe toenggoe kapan lagi!”

Keizer serta di djongkongken terdjoen masoek ka'dalem itoe soengi besar, boekan patoet ija poenja kaget, terkedjoetnja ini aken djadi lantaran ija poenja aloes djalan masoek kombali ka'dalem lajonnja (raga), sekarang Keizer telah hidoep kombali. Brenti doeloe ini tjerita.




Sa'meninggalnja Keizer soeda ada 3 hari, di astana tida brentinja masieh kedengeran sadja soewaranja orang-orang menangis; itoe hari „Thaijhouw” ada mengoempoelken sekalian Mantri-Mantri dan Poenggawa Perang njang berpangkat besar dan ketjil, marika soeda sama ragam beremboeknja, serta soeda oewarken kabar di mana-mana tempat, hendak mengangkat Poetra-Makota Lie Tie („Thaij tjoe”), aken menganti djadi Keizer, dan hendak di tetepken aken naék Tachta ka'radja'än, Gwie Tien ada masoek bitjara dalem itoe koempoelan, ija lantas menjegah marika itoe poenja niat, sembari ber kata: „djangan angkat Poetra-Makota lebi doeloe, boleh toenggoe satoe hari lagi, Baginda Keizer lentoe hidoep kombali.”

